
Perangi miskin tegar
Oleh NADIAH ZAMLUS

D
atuk Seri Anwar Ibrahim bertekad 
mahu menoktahkan miskin tegar 
pada hujung tahun ini, meski hanya 
berbaki dua bulan sebelum memasuki 

2024.
Perdana menteri menyuarakan rasa positif 

usaha itu akan tercapai berdasarkan data 
terkini yang menyaksikan kadar kemiskinan 
tegar terus mencatat penurunan.

Setakat 15 Mac lalu, 123,243 ketua isi rumah 
miskin tegar sudah dapat dikenal pasti kerajaan 
untuk dibantu, kata perdana menteri di 
parlimen pada 28 Mac.

Ketua Perangkawan Datuk Seri Dr Mohd 
Uzir Mahidin pada 29 Julai pula dilapor 
berkata, dalam laporan Survei Pendapatan 
dan Perbelanjaan Isi Rumah 2022, bilangan 
isi rumah miskin tegar berpendapatan bawah 
RM1,198 menurun kepada 0.2 peratus (18,445 isi 
rumah) berbanding 0.4 peratus pada 2019.

Miskin tegar bermaksud isi rumah 
mempunyai pendapatan bulanan kurang 
daripada Pendapatan Garis Kemiskinan (PGK) 
makanan. 

PGK negara pada 2022 sebanyak RM2,589 
berbanding RM2,208 pada 2019. Sementara nilai 
PGK makanan pula RM1,198 (2019: RM1,169).

Bagi mencapai sifar miskin tegar, kerajaan 
melancarkan Inisiatif Pendapatan Rakyat 
(IPR) pada 26 Februari. Langkah itu berupaya 
menjana pendapatan sekurang-kurangnya 
RM2,000 sebulan, kata Menteri Ekonomi Rafizi 
Ramli semasa peluncuran inisiatif itu.

IPR merangkumi tiga model iaitu Inisiatif 

Usahawan Tani (Intan), Inisiatif 
Usahawan Makanan (Insan) dan 
Inisiatif Operator Perkhidmatan 
(Ikhsan).

Sejak itu, IPR berjaya 
meningkatkan pendapatan 
bulanan lebih 2,000 peserta 
terlibat. Peserta program 
Insan misalnya, meraih hasil 
jualan purata sehingga RM14,000 
sebulan.

“Tahun hadapan, RM500 juta 
disediakan untuk meningkatkan penyertaan 
lebih ramai rakyat miskin tegar mengikuti 
program IPR bagi menambah pendapatan 
mereka,” kata perdana menteri semasa 
membentangkan belanjawan pada 13 Oktober. 

Pakar ekonomi, Prof Emeritus Dr Barjoyai 
Bardai menyifatkan hasrat perdana menteri 
itu sebenarnya mampu dicapai. Syaratnya, 
kerajaan perlu berusaha lebih gigih. 

Budaya usahawan

Pensyarah Universiti Tun Abdul Razak itu 
menegaskan, peserta IPR memerlukan masa 
sekurang-kurangnya tiga tahun untuk keluar 
kepompong miskin tegar.

Kumpulan berkenaan juga memerlukan masa 
untuk menjalani kehidupan seperti orang biasa, 
terutamanya hidup berdikari tanpa bantuan.

Dalam perkembangan sama, Dr Barjoyai 
mengakui perniagaan dari rumah antara kaedah 
berkesan membasmi kemiskinan tegar. Platform 
niaga dalam talian harus dimanfaatkan kerana 
ia paling mudah dilaksana.

Menerusinya, budaya keusahawanan 
meliputi kawasan luar bandar boleh 

dipupuk. Ia termasuk melatih anggota 
masyarakat mewujudkan perniagaan 
di setiap rumah.

“Tidak kisahlah pertanian, 
perkhidmatan atau makanan. 
Lama-kelamaan akan jadi budaya 

dan berkembang,” katanya kepada 
Selangorkini pada 27 Oktober.
Bagaimanapun, penganalisis ekonomi 

berpengalaman selama 5 dekad itu tidak 
bersetuju dengan pemberian tunai bagi 
menghapuskan miskin tegar.

Kaedah itu tidak menyelesaikan masalah 
kerana ia menyebabkan kumpulan sasar akan 
terus bergantung bantuan tunai kerajaan.

"Skim jangka pendek ini secara psikologinya 
dapat membantu kumpulan pendapatan B40 
tetapi kesan dari segi materialnya sangat kecil," 
katanya.

Dr Barjoyai turut menegaskan pangkalan 
data perlu dikemaskini lebih rapi bertujuan 
membantu menaik taraf status keluarga miskin 
tegar.

“Pangkalan yang sangat terperinci siapa 
yang memerlukan bantuan harus ada. 
Pengkelasan sedia ada terlalu umum sehingga 
ramai yang terima dua hingga tiga bantuan 
namun yang sepatutnya terima tidak ada dalam 
rekod,” katanya.

Jelasnya, walau miskin tegar terhapus, 
kemiskinan relatif tetap akan berlaku. 
Mengikut perspektif ekonomi, miskin relatif 
berlaku apabila meningkatnya taraf hidup 
mengikut pertumbuhan ekonomi.

1993 Perjanjian sulit di Oslo, Norway antara 
Israel dengan PLO pada 13 September bagi 
membenarkan penubuhan Pihak Berkuasa 
Palestin di Gaza dan Tebing Barat. Intifadah 
pertama berakhir.

1995 Susulan perjanjian ini, pada 28 September, 
Tebing Barat dibahagi kepada tiga kawasan: 
60 peratus dikuasai Israel (zon C), 22 peratus 
ditadbir bersama (B) dan 18 peratus dikawal 
Palestin (A).

2000 Intifadah kedua digerakkan pada 28 
September sebagai membantah lawatan bekas 
jeneral Ariel Sharon ke Haram al-Sharif. Warga 
Palestin curiga lawatan ini sebahagian taktik 
menguasai tempat suci umat Islam tersebut. 

2002 Israel mendirikan tembok pemisah tinggi 
di Tebing Barat pada 23 Jun bagi menjamin 
keselamatannya. Tembok ini memisahkan 
kawasan tradisi termasuk Jerusalem dan banyak 
keluarga Palestin. 

Projek membina pagar elektrik dan tembok 
konkrit di sempadan Gaza bermula sejak 1995.

2004 Apabila tokoh utama PLO Yasser Arafat 

meninggal dunia pada 11 November, Intifadah 
berakhir. 

Setahun kemudian, 9,000 pendatang Israel dan 
tenteranya berundur dari Gaza.

2006 Hamas menang pilihan raya pada 
25 Januari bagi melantik anggota majlis 
perundangan Pihak Berkuasa Palestin. 

Gerakan ini menang 74 daripada 132 kerusi, 
manakala Fatah meraih 45 kerusi.

Namun, kemenangan ini bertukar konflik 
baharu apabila tentera Israel menyusup ke Gaza 
dan melancarkan serangan tengah malam 28 Jun. 

Esoknya, negara itu menahan lapan menteri 
Hamas dan 26 anggota majlis perundangan di 
Tebing Barat. 

Sehingga Ogos, Israel menahan 49 pegawai 
kanan Hamas, semuanya dari Tebing Barat, 
termasuk 33 anggota parlimen dengan alasan 
gerakan itu “pengganas”.

2007 Walau Hamas menang besar, Fatah 
berperang dengan gerakan ini yang 
menyebabkan banyak nyawa terkorban. 

Hamas berjaya menolak keluar pencabarnya 
dalam perang saudara.

Susulan itu, Israel menguatkan sekatan udara, 
laut dan darat terhadap Gaza. Sekatan negara ini 
bersama Mesir bermula sejak 2005, tidak lama 

selepas berundur. 
Dengan penduduk 2.3 juta di atas tanah 365 

km persegi, Gaza dianggap “penjara terbuka” di 
kawasan antara paling padat di dunia! 

Israel melancar empat serangan besar 
terhadap wilayah ini: 2008, 2012, 2014 dan 2021. 
Ribuan penduduk Gaza terbunuh dan ribuan 
bangunan runtuh. 

Pada 2014 sahaja, serangan mengorbankan 
2,100 termasuk hampir 500 kanak-kanak. Seramai 
11,000 cedera dan 20,000 rumah ranap.

2023 Hamas lancar serangan mengejut 
melalui darat dan udara pada 7 Oktober. Israel 
melancarkan serangan balas bertubi-tubi 
termasuk penaklukan darat di utara Gaza.

Setakat petang 31 Oktober, 8,525 orang 
termasuk 3,542 kanak-kanak dan 2,187 wanita 
terbunuh. 

Lebih 21,000 termasuk 6,300 kanak-kanak 
cedera, sementara ribuan lagi hilang bawah 
runtuhan bangunan. Lebih 1,400 orang terbunuh 
dan 5,400 lagi cedera di Israel.

Jutaan orang berdemonstrasi di bandar-
bandar utama dunia bagi membantah serangan 
di Gaza. 

Bagi aktivis Palestin, slogan pembebasan 
mereka tetap “dari sungai (Jordan) hingga laut 
(Tengah), Palestin pasti merdeka.”

Sengsara 12 juta orang, tragedi 100 tahun Palestin


